Gwasanaethau Boreol i Ysgolion Uwchradd  -  gol. Catrin Lewis


GWASANAETH DIOLCHGARWCH AM Y CYNHAEAF
· Emyn

· Gwasanaeth Diolchgarwch y bore ’ma.  Ie, ond beth yw hynny ’te?

· Wel, cyfle i ddiolch i Dduw am y cynhaeaf yn arbennig.  Ar ddiwedd yr haf a dechrau’r hydref mae’r ffermwyr wrthi’r brysur yn casglu’r ffrwythau a’r llysiau fel y bydd digon o fwyd i ni dros y gaeaf.
· Gan ein bod ni’n prynu bwyd mewn archfarchnadoedd mae’n hawdd i ni anghofio mai Duw, mewn gwirionedd, sydd yn rhoi popeth i ni.  

· Gair bach yw ‘Diolch’ ond gair pwysig iawn serch hynny.  Mae gennym gymaint o bethau y gallwn ddiolch i Dduw amdanynt.  Mae hanes yn y Testament Newydd am un dyn a gofiodd ddweud ‘Diolch’.

· Deg dyn yn cael eu hiacháu o'r gwahanglwyf

11 Aeth Iesu ymlaen ar ei ffordd i Jerwsalem, a daeth at y ffin rhwng Galilea a Samaria. 12 Wrth iddo fynd i mewn i ryw bentref, dyma ddeg dyn oedd yn dioddef o'r gwahanglwyf yn dod i'w gyfarfod. Dyma nhw'n sefyll draw 13 ac yn gweiddi'n uchel arno o bell, 'Feistr! Iesu! wnei di'n helpu ni?'
14 Pan welodd Iesu nhw, dywedodd wrthyn nhw, "Ewch i ddangos eich hunain i'r offeiriaid." Ac roedden nhw ar eu ffordd i wneud hynny pan wnaeth y gwahanglwyf oedd ar eu cyrff ddiflannu!
15 Dyma un ohonyn nhw'n troi'n ôl pan welodd ei fod wedi cael ei iacháu. Roedd yn gweiddi'n uchel, "Clod i Dduw!" 16 Taflodd ei hun ar lawr o flaen Iesu, a diolch iddo am beth roedd wedi ei wneud. (Gyda llaw, Samariad oedd y dyn!) 
17 Meddai Iesu, "Roeddwn i'n meddwl mod i wedi iacháu deg o ddynion. Ble mae'r naw arall? 18 Ai dim ond y Samariad yma sy'n fodlon rhoi'r clod i Dduw?" Yna dywedodd wrth y dyn, "Cod ar dy draed, a dos adre. Am i ti gredu rwyt wedi dy iacháu."
· Mae’n bwysig ein bod ni hefyd yn cofio dweud ‘Diolch’ – wrth ein rhieni, ein hathrawon, ein teuluoedd, ein ffrindiau ac, wrth gwrs, wrth Dduw.
· Gallwn ddiolch nid yn unig trwy ddweud y gair, ond hefyd trwy’r hyn a wnawn.  Cawn gyfle i gyfrannu at achosion da a helpu pobl llai ffodus na ni mewn gwledydd eraill. 
· Dylem ddiolch hefyd am y doniau a gawsom – dawn i chwarae rygbi neu bêl droed – y ddawn i ganu’r piano neu ryw offeryn arall.  Mae gan bob un ohonom ryw ddawn. [Cyfle i rai o’r disgyblion arddangos eu doniau e.e. dawn gerddorol]
· Gweddïwn
Diolchwn i ti Arglwydd am ddigonedd o fwyd.  Cofiwn am blant llai ffodus na ni sy’n newynu mewn gwledydd fel ......... (Niger).

Diolch i ti Arglwydd am gael byw mewn gwlad heddychlon.  Cofiwn am blant sy’n byw mewn gwledydd lle mae rhyfel – gwledydd fel .......... (Irac).

Diolch i ti Arglwydd am iechyd a chryfder corff.  Cofiwn am rai sydd yn sâl.

Diolch i ti Arglwydd am bob dawn a roddaist i ni.  Helpa ni i’w defnyddio’n llawn.

Gwna ni heddiw yn blant diolchgar.  Er mwyn Iesu Grist.

Amen

